
MAHALLA- SERVIS TIZIMINI RIVOJLANTIRISHGA 

ASOSLANIB KAMBAG‘ALLIKNI QISQARTIRISH 

IMKONIYATLARI 
Saparov Murod Irgashovich  

 

OPPORTUNITIES FOR POVERTY REDUCTION BASED 

ON THE DEVELOPMENT OF THE MAHALLA-

SERVICE SYSTEM 
Saparov Murod Irgashovich  

 

ВОЗМОЖНОСТИ СОКРАЩЕНИЯ БЕДНОСТИ НА 

ОСНОВЕ РАЗВИТИЯ СИСТЕМЫ «МАХАЛЛЯ-

СЕРВИС» 
Сапаров Мурод Иргашович 

 
Annotatsiya Mazkur maqolada mahalla tizimining hududiy iqtisodiy rivojlanishni ta’minlash, xizmat 

ko‘rsatish sohasida yangi ish o‘rinlarini yaratish va kambag‘allikni qisqartirishdagi o‘rni ilmiy-nazariy jihatdan 

yoritilgan. Mahallalarning mavjud iqtisodiy salohiyatidan samarali foydalanish, aholining bandligini oshirish, oilaviy 

tadbirkorlik va o‘zini-o‘zi band qilish faoliyatini rivojlantirish, xizmatlar bozorini mahalliy talab asosida shakllantirish 

masalalari tahlil qilingan. Shuningdek, mahalla darajasida kambag‘allikni qisqartirish mexanizmlarini 

takomillashtirish bo‘yicha tashkiliy-iqtisodiy taklif va tavsiyalar ishlab chiqilgan. 

Kalit so‘zlar: mahalla tizimi, xizmat ko‘rsatish sohasi, kambag‘allikni qisqartirish, aholi bandligi, oilaviy 

tadbirkorlik, o‘zini o‘zi band qilish, mikromoliyalashtirish, inson kapitali, hududiy rivojlanish, ijtimoiy himoya. 

Аннотация. В данной статье научно и теоретически рассматривается роль системы махалл в 

обеспечении регионального экономического развития, создании новых рабочих мест в сфере услуг и 

сокращении бедности. Анализируются вопросы эффективного использования существующего 

экономического потенциала махалл, повышения занятости, развития семейного предпринимательства и 

самозанятости, а также формирования рынка услуг, основанного на местном спросе. Кроме того, разработаны 

организационно-экономические предложения и рекомендации по совершенствованию механизмов 

сокращения бедности на уровне махаллe. 

Ключевые слова: система махалла, сектор услуг, сокращение бедности, занятость населения, семейное 

предпринимательство, самозанятость, микрофинансирование, человеческий капитал, региональное развитие, 

социальная защита. 

Abstract. This article provides a scientific and theoretical examination of the role of the *mahalla* system in 

fostering regional economic development, creating new jobs in the service sector, and reducing poverty. It analyzes 

the effective utilization of the existing economic potential of *mahallas*, the enhancement of employment, the 

development of family-based entrepreneurship and self-employment, and the formation of a service market driven by 

local demand. Furthermore, the article puts forward organizational and economic proposals and recommendations 

aimed at improving mechanisms for poverty reduction at the *makhalla* level. 

Keywords: mahalla system, service sector, poverty reduction, employment, family entrepreneurship, self-

employment, microfinance, human capital, regional development, social protection. 

 

KIRISH  

Bugungi kunda aholi farovonligini oshirish, 

kambag‘allikni qisqartirish va hududlarda barqaror 

iqtisodiy o‘sishni ta’minlash davlat ijtimoiy-iqtisodiy 

siyosatining muhim yo‘nalishlaridan biri hisoblanadi. 

Ushbu vazifalarni amalga oshirishda xizmat ko‘rsatish 

sohasi alohida ahamiyatga ega. Chunki mazkur soha 

nisbatan kam boshlang‘ich kapital talab qiladigan 

faoliyat turlarini rivojlantirish, mahalliy resurslardan 

foydalanish, aholini daromadli mehnat bilan ta’minlash 

va tadbirkorlik tashabbuslarini qo‘llab-quvvatlash 

imkoniyatlarini kengaytiradi. 

O‘zbekistonda mahalla instituti aholi bilan davlat 

organlari o‘rtasidagi o‘zaro hamkorlikning muhim 

bo‘g‘ini sifatida shakllangan. Mahalla hududda 

yashovchi oilalarning ijtimoiy-iqtisodiy holatini, mehnat 

resurslarini, kasbiy ko‘nikmalarini, tadbirkorlik 

imkoniyatlarini va mavjud ehtiyojlarini aniqlashda 

muhim tashkiliy imkoniyatlarga ega. Shu sababli mahalla 

tizimiga asoslangan iqtisodiy rivojlanish yondashuvi 

xizmatlar bozorini kengaytirish va kambag‘allikni 

qisqartirishning samarali vositalaridan biri bo‘lishi 

mumkin. 

Biroq ushbu imkoniyatlardan to‘liq foydalanish 

uchun mahalla faoliyatini faqat ijtimoiy yordam 

ko‘rsatish bilan cheklamasdan, uni mahalliy iqtisodiy 

tashabbuslarni rag‘batlantiruvchi, mehnat bozorini 

rivojlantiruvchi va tadbirkorlikni qo‘llab-quvvatlovchi 

tizim sifatida takomillashtirish zarur. 

ADABIYOTLAR SHARHI 

Jon Keyns (1883–1946) o‘zining “Bandlik, foiz 

va pulning umumiy nazariyasi” (1936) asarida 

kambag‘allik muammosiga klassik maktab vakillaridan 

butunlay boshqacha - makroiqtisodiy nuqtai nazardan 

yondashdi va bu bilan iqtisodiy fanda inqilob yasadi. 

Keyns klassik iqtisodiy maktabning bozor o‘z-o‘zini 

tartibga soladi degan qarashini rad etib, davlatning 

iqtisodiyotga faol aralashuvi zarurligini asosladi. Uning 

fikricha, kambag‘allikning asosiy sababi — samarali 

talabning yetishmasligidir, bu esa ishsizlik va ishlab 

chiqarishning pasayishiga olib keladi. 

Boshqa bir iqtisodchi professor A.Vahobovning 

fikriga ko‘ra, “Bozor iqtisodiyotiga o‘tish davrida 

ijtimoiy siyosat” nomli asarida “kambagʻallik 

muammosi” bozor iqtisodiyoti sharoitida yuzaga 

keladigan ijtimoiy muammolar bilan bog‘liq holda tahlil 

qilinadi. Shuningdek iqtisodiy islohotlar davrida ayrim 

aholi qatlamlari daromadlari kamayishi yoki ijtimoiy 

himoyaga muhtoj bo‘lib qolishi mumkin. Shu sababli 

davlat tomonidan samarali ijtimoiy siyosat yuritilishi 

muhim hisoblanadi”80. 

Respublikamizning mazkur sohada bir qator 

tadqiqotlar olib borgan yetakchi olimlaridan biri 

professor B. Xodiyev “Iqtisodiyot nazariyasi”81 nomli 

asarida kambagʻallik muammosini iqtisodiy rivojlanish 

darajasi bilan bog‘liq holda ko‘rib chiqadi. 

B.Xodiyevning ta’kidlashicha, iqtisodiy o‘sish 

mamlakatdagi kambagʻallik darajasiga bevosita ta’sir 

ko‘rsatadi. 

TADQIQOT METODOLOGIYASI 

Mazkur tadqiqotning metodologik asosini 

mahalla tizimiga tayangan holda xizmat ko‘rsatish 

sohasini rivojlantirish hamda kambag‘allikni 

qisqartirishning nazariy va amaliy jihatlarini o‘rganishga 

qaratilgan tizimli yondashuv tashkil etadi. Tadqiqot 

jarayonida iqtisodiy tahlil, tizimli yondashuv, qiyosiy 

tahlil, ilmiy abstraksiyalash, induksiya va deduksiya, 

statistik tahlil hamda umumlashtirish usullaridan 

foydalanish nazarda tutiladi. 

TAHLIL VA NATIJALAR 

Mahalla tizimiga asoslangan iqtisodiy rivojlanish 

hududning ichki imkoniyatlarini aniqlash, mahalliy talab 

va taklifni muvofiqlashtirish hamda aholi tashabbuslarini 

iqtisodiy faoliyatga yo‘naltirishga asoslanadi. Bunday 

yondashuvda mahalla faqat ma’muriy-hududiy yoki 

ijtimoiy institut emas, balki mahalliy iqtisodiy faollikni 

 
80 Vahobov, A. V. Bozor iqtisodiyotiga o‘tish davrida ijtimoiy siyosat. 

Toshkent -2001. 

shakllantirishga ko‘maklashuvchi muhim institutsional 

subyekt sifatida namoyon bo‘ladi. 

Xizmat ko‘rsatish sohasi savdo, maishiy 

xizmatlar, ta’lim, sog‘liqni saqlash, transport, turizm, 

axborot texnologiyalari, ta’mirlash, go‘zallik va 

parvarish xizmatlari kabi ko‘plab faoliyat turlarini 

qamrab oladi. Ushbu xizmatlarning katta qismi mahalliy 

talabga bevosita bog‘liq bo‘lib, ularni rivojlantirish 

uchun hududning demografik tarkibi, aholi daromadlari, 

infratuzilma holati va mavjud tadbirkorlik salohiyatini 

hisobga olish talab etiladi. 

Mahalla darajasida xizmat ko‘rsatish sohasini 

rivojlantirish quyidagi iqtisodiy afzalliklarni yuzaga 

keltiradi: 

• Bandlikni oshirish: mehnat bozoriga kirishda 

qiyinchiliklarga duch kelayotgan fuqarolar uchun yangi 

daromad manbalarini yaratish. 

• Mahalliy talabni qondirish: aholining kundalik 

ehtiyojlarini o‘z hududida qondirish orqali xizmatlar 

uchun sarflanadigan vaqt va xarajatlarni kamaytirish. 

• Tadbirkorlikni rivojlantirish: kichik biznes, 

oilaviy korxonalar va yakka tartibdagi xizmat 

ko‘rsatuvchilar faoliyatini kengaytirish. 

• Hududiy iqtisodiy faollikni kuchaytirish: 

mahalla ichidagi daromadlarning mahalliy iqtisodiy 

muomalada qolishi va qo‘shimcha talabni 

shakllantirishiga ko‘maklashish. 

• Ijtimoiy integratsiyani ta’minlash: xotin-qizlar, 

yoshlar, nogironligi bo‘lgan shaxslar va boshqa 

ehtiyojmand guruhlar uchun moslashuvchan bandlik 

imkoniyatlarini kengaytirish. 

Demak, mahalla tizimining iqtisodiy 

samaradorligi hududdagi muammolarni aniqlash 

bilangina emas, balki mavjud resurslarni real iqtisodiy 

imkoniyatlarga aylantirish qobiliyati bilan ham 

belgilanadi. 

Kambag‘allik ko‘p qirrali ijtimoiy-iqtisodiy 

hodisa bo‘lib, u faqat daromadlarning pastligi bilan emas, 

balki barqaror ish o‘rnining yo‘qligi, kasbiy malakaning 

yetishmasligi, moliyaviy resurslardan foydalanish 

imkoniyatlarining cheklanganligi hamda ta’lim va 

xizmatlardan foydalanishdagi to‘siqlar bilan ham 

bog‘liq. 

Mahalla darajasida kambag‘allikni qisqartirishga 

qaratilgan chora-tadbirlar samaradorligini cheklashi 

mumkin bo‘lgan bir qator muammolar mavjud. 

Birinchidan, ayrim hududlarda iqtisodiy 

faoliyatni rivojlantirish bo‘yicha qarorlar mahallaning 

real iqtisodiy ixtisoslashuvi va xizmatlarga bo‘lgan 

talabni yetarli darajada hisobga olmasligi mumkin. 

Natijada tashkil etilgan faoliyat turi bozor talabiga mos 

kelmasligi yoki kutilgan daromadni ta’minlamasligi 

ehtimoli yuzaga keladi. 

Ikkinchidan, kasb-hunarga o‘qitish dasturlari 

bilan mehnat bozori ehtiyojlari o‘rtasidagi nomuvofiqlik 

bandlik natijalariga salbiy ta’sir ko‘rsatishi mumkin. 

Muayyan kasb bo‘yicha o‘qitilgan fuqaro tegishli ish 

topa olmasa yoki mustaqil xizmat ko‘rsatishni boshlash 

81 Xodiyev, B. Y., & Shodmonov, Sh. Sh. (2017). Iqtisodiyot 

nazariyasi (Darslik). Toshkent: Barkamol fayz-media  

imkoniyatiga ega bo‘lmasa, o‘qitishning iqtisodiy 

samarasi cheklanadi. 

Uchinchidan, kichik xizmat ko‘rsatish faoliyatini 

boshlash uchun moliyaviy mablag‘ bilan bir qatorda 

uskunalar, ish joyi, internet, logistika, mijozlar bazasi va 

tadbirkorlik ko‘nikmalari talab qilinadi. Faqat kredit 

ajratish yoki bir martalik moddiy yordam ko‘rsatish 

ushbu omillarning barchasini qamrab olmaydi. 

To‘rtinchidan, ayrim hollarda kambag‘allikni 

qisqartirish natijalari ajratilgan mablag‘lar, o‘tkazilgan 

tadbirlar yoki tashkil etilgan ish o‘rinlari soni orqali 

baholanadi. Biroq bunday ko‘rsatkichlar yaratilgan 

bandlikning barqarorligi, oilaning real daromadlari 

o‘sishi va tadbirkorlik faoliyatining uzoq muddat davom 

etishini to‘liq ifodalamaydi. 

Shu sababli kambag‘allikni qisqartirish siyosatini 

resurslarni taqsimlashga asoslangan yondashuvdan 

barqaror iqtisodiy natijalarni shakllantirishga 

yo‘naltirilgan yondashuvga bosqichma-bosqich 

o‘tkazish muhimdir. 

Mahallalarda xizmat ko‘rsatish sohasini 

rivojlantirish uchun, avvalo, har bir hududning iqtisodiy 

xususiyatlarini hisobga olgan holda xizmatlar xaritasini 

shakllantirish lozim. Bunda aholining soni va tarkibi, 

daromad darajasi, mavjud korxonalar, transport 

imkoniyatlari, kasbiy ko‘nikmalar va qondirilmagan 

talab o‘rganiladi. 

Mahalla iqtisodiy ixtisoslashuvini 

shakllantirishda hududning o‘ziga xos xususiyatlari 

muhim ahamiyatga ega. Masalan, yirik shahar 

mahallalarida maishiy xizmatlar, umumiy ovqatlanish, 

ta’lim, ta’mirlash va raqamli xizmatlarni rivojlantirish 

imkoniyatlari yuqori bo‘lishi mumkin. Qishloq 

hududlarida esa qishloq xo‘jaligi mahsulotlarini qayta 

ishlash, texnik xizmat ko‘rsatish, sovitish va saqlash, 

logistika, turizm hamda uy sharoitida ishlab chiqarish 

bilan bog‘liq xizmatlar istiqbolli hisoblanadi. 

Xizmat ko‘rsatish sohasini rivojlantirishning 

asosiy yo‘nalishlari quyidagilardan iborat. 

Birinchi yo‘nalish - mahalla xizmatlar bozorini 

tizimli o‘rganish. Har bir mahallada qaysi xizmatlarga 

talab yuqoriligi, qaysi faoliyat turlari yetishmasligi va 

qaysi xizmatlarni tashkil etish iqtisodiy jihatdan 

maqsadga muvofiqligini aniqlash zarur. Bunday tahlil 

tadbirkorlik loyihalarini tanlashda bozor talabiga ustuvor 

ahamiyat berishga imkon yaratadi. 

Ikkinchi yo‘nalish - mikro va kichik xizmat 

ko‘rsatish korxonalarini qo‘llab-quvvatlash. 

Sartaroshlik, tikuvchilik, maishiy texnikani ta’mirlash, 

kompyuter xizmatlari, repetitorlik, ovqat yetkazib berish 

va boshqa yo‘nalishlarda kichik biznesni boshlash uchun 

maslahat, moliyalashtirish va infratuzilmadan 

foydalanish imkoniyatlarini kengaytirish kerak. 

Uchinchi yo‘nalish - kasbiy ta’limni xizmatlar 

bozori bilan integratsiyalash. Kasbga o‘qitish dasturlari 

ish beruvchilar va mahalliy tadbirkorlar bilan 

hamkorlikda tashkil etilishi lozim. O‘qitish yakunida 

ishga joylashtirish, haq to‘lanadigan amaliyot yoki 

mustaqil faoliyatni boshlash bo‘yicha aniq mexanizmlar 

ishlab chiqilishi maqsadga muvofiq. 

To‘rtinchi yo‘nalish - xizmatlarni raqamlashtirish. 

Elektron buyurtma qabul qilish, onlayn reklama, elektron 

to‘lovlar, masofaviy maslahat va raqamli savdo 

vositalaridan foydalanish mahalliy tadbirkorlarning 

mijozlar doirasini kengaytiradi. Shu bilan birga, raqamli 

savodxonlik bo‘yicha amaliy o‘quv dasturlarini yo‘lga 

qo‘yish zarur. 

Beshinchi yo‘nalish - kooperatsiya va sheriklikni 

rivojlantirish. Bir xil xizmat ko‘rsatuvchi kichik 

tadbirkorlarning umumiy uskunalar, reklama, yetkazib 

berish va buyurtmalarni taqsimlash tizimlaridan 

foydalanishi xarajatlarni kamaytirishi mumkin. Mahalla, 

banklar, kasbiy ta’lim muassasalari, tadbirkorlik 

subyektlari va nodavlat tashkilotlari o‘rtasidagi 

hamkorlik ushbu jarayonni qo‘llab-quvvatlaydi. 

Bugungi kunda kambag‘allikni qisqartirish davlat 

ijtimoiy-iqtisodiy siyosatining ustuvor yo‘nalishlaridan 

biri hisoblanadi. Mazkur jarayonda nafaqat aholining 

daromadlarini oshirish, balki ularning mehnat bozoridagi 

faolligini kuchaytirish, xizmat ko‘rsatish sohasini 

rivojlantirish va mahalliy resurslardan samarali 

foydalanish muhim ahamiyat kasb etadi.  

Shu asosda ishlab chiqilgan “Mahalla-servis (MS) 

modeli” mahalla darajasida kambag‘allikni 

qisqartirishning kompleks va tizimli mexanizmini 

ifodalaydi. Modelda kambag‘allik holatini tahlil qilish, 

uning asosiy sabablari va manbalarini aniqlash hamda 

aniqlangan muammolarni xizmat ko‘rsatish sohasini 

rivojlantirish orqali bartaraf etish bosqichlari o‘zaro 

uzviy bog‘langan. Bu esa mahalla darajasida 

kambag‘allikni qisqartirishning barqaror va amaliy 

mexanizmini shakllantirish imkonini beradi. 

Umuman olganda, taklif etilgan “Mahalla-servis 

(MS) modeli” mahalla darajasida kambag‘allikni 

qisqartirishning kompleks va samarali mexanizmini 

namoyon etadi. Modelda kambag‘allik holatini tahlil 

qilish, uning asosiy sabablarini aniqlash hamda xizmat 

ko‘rsatish sohasini rivojlantirish orqali amaliy 

yechimlarni amalga oshirish yagona tizim sifatida o‘zaro 

bog‘langan. Natijada aholi bandligini oshirish, yangi 

xizmat turlarini tashkil etish, tadbirkorlikni qo‘llab-

quvvatlash va davlat imtiyozlaridan samarali foydalanish 

orqali mahallalarda barqaror daromad manbalari 

shakllanadi. Shu bois, mazkur model xizmat ko‘rsatish 

sohasini rivojlantirish asosida kambag‘allikni 

qisqartirish va aholi farovonligini oshirishga xizmat 

qiluvchi istiqbolli hamda amaliy yondashuv sifatida 

baholanishi mumkin. 

Yuqoridagi tahlillardan kelib chiqib, mahalla 

tizimiga asoslangan kambag‘allikni qisqartirish va 

xizmatlar sohasini rivojlantirish mexanizmini beshta 

o‘zaro bog‘liq bosqich asosida tashkil etish taklif etiladi. 

Birinchi bosqich - diagnostika. Mahallaning 

iqtisodiy salohiyati, xizmatlarga bo‘lgan talab, mehnat 

resurslari, mavjud tadbirkorlik subyektlari va 

ehtiyojmand oilalarning holati o‘rganiladi.

1-rasm. Kambag‘allikni qisqartirishning mahalla-servis “MS – modeli” 

 

Ikkinchi bosqich - iqtisodiy ixtisoslashuvni 

aniqlash. Hududning tabiiy, demografik, infratuzilmaviy 

va bozor xususiyatlaridan kelib chiqib, istiqbolli xizmat 

turlari belgilanadi. 

Uchinchi bosqich - individual rivojlanish rejasini 

ishlab chiqish. Har bir fuqaro yoki oila uchun ishga 

joylashish, kasb o‘rganish, tadbirkorlik boshlash yoki 

ijtimoiy himoyadan foydalanish bo‘yicha tegishli chora-

tadbirlar belgilanadi. 

To‘rtinchi bosqich - resurslarni safarbar etish. 

Banklar, tadbirkorlikni qo‘llab-quvvatlash tashkilotlari, 

ta’lim muassasalari, ish beruvchilar va mahalliy 

hokimliklar bilan hamkorlikda zarur moliyaviy va 

nomoliyaviy resurslar jalb qilinadi. 

Beshinchi bosqich - monitoring va natijalarni 

baholash. Bandlik, daromadlar, biznes faoliyatining 

davomiyligi va ijtimoiy himoya samaradorligi muntazam 

o‘rganilib, zarur hollarda dasturlar qayta ko‘rib chiqiladi. 

Taklif etilayotgan mexanizmning asosiy 

xususiyati shundaki, unda mahalla darajasidagi 

ehtiyojlarni aniqlash, iqtisodiy imkoniyatlarni 

shakllantirish va natijalarni kuzatish yagona jarayon 

sifatida qaraladi. Bunda mahalla barcha xizmatlarni 

mustaqil bajaruvchi tuzilma emas, balki tegishli 

tashkilotlar o‘rtasidagi hamkorlikni muvofiqlashtiruvchi 

bo‘g‘in vazifasini bajarishi lozim. 

XULOSA VA TAKLIFLAR 

Mahalla tizimiga asoslangan xizmat ko‘rsatish 

sohasini rivojlantirish O‘zbekistonda aholi bandligini 

oshirish, tadbirkorlik faolligini kuchaytirish va 

kambag‘allikni qisqartirishning muhim yo‘nalishlaridan 

biri hisoblanadi. Mahallaning hududiy ehtiyojlarni 

aniqlash, aholi bilan bevosita muloqot qilish va mahalliy 

resurslarni safarbar etish imkoniyatlari iqtisodiy 

siyosatni aniq manzilli tashkil etishga yordam beradi. 

Tahlil natijalari xizmatlar sohasini rivojlantirishda 

mahallaning iqtisodiy ixtisoslashuvini aniqlash, kasbiy 

ta’limni mehnat bozori talablariga moslashtirish, 

mikrobiznesni kompleks qo‘llab-quvvatlash va raqamli 

vositalardan foydalanish muhim ekanini ko‘rsatadi. 

Kambag‘allikni qisqartirishda esa oilalarning individual 

ehtiyojlarini baholash, moliyaviy yordamni zarur 

maslahat va bozor infratuzilmasi bilan uyg‘unlashtirish 

hamda natijalarni muntazam monitoring qilish ustuvor 

ahamiyatga ega. 

Shu asosda mahalla tizimini ijtimoiy yordamni 

tashkil etuvchi mexanizmdan hududiy iqtisodiy 

rivojlanish va barqaror bandlikni rag‘batlantiruvchi 

hamkorlik platformasiga aylantirish maqsadga muvofiq. 

Taklif etilgan mexanizmlarning izchil amalga oshirilishi 

xizmatlar bozorining kengayishi, aholining daromad 

topish imkoniyatlari ortishi va kambag‘allikni 

qisqartirishga qaratilgan chora-tadbirlarning 

natijadorligini oshirishga xizmat qiladi. 

Mahalla tizimiga asoslangan xizmatlar sohasini 

rivojlantirish va kambag‘allikni qisqartirish 

samaradorligini oshirish uchun quyidagi takliflar ilgari 

surildi. 

1. Mahallalarning iqtisodiy pasportini 

shakllantirish. Har bir mahallada mavjud xizmatlar, 

bo‘sh ish o‘rinlari, kasbiy ko‘nikmalar, tadbirkorlik 

subyektlari va qondirilmagan talab haqida 

tizimlashtirilgan ma’lumotlar bazasini yaratish zarur. 

2. Mahallabay xizmatlar dasturini joriy etish. 

Hududning real ehtiyojlariga asoslangan holda istiqbolli 

xizmat turlari, kutilayotgan bandlik natijalari, 

infratuzilma talablari va moliyalashtirish manbalarini 

belgilash lozim. 

3. Kasbiy ta’lim va ish beruvchilar hamkorligini 

kuchaytirish. O‘quv kurslari mahalliy korxonalarning 

real talablariga moslashtirilib, o‘qitishdan keyingi ishga 

joylashtirish natijalari bo‘yicha baholanishi kerak. 

4. Mikrobiznes uchun kompleks ko‘mak tizimini 

shakllantirish. Moliyaviy yordam bilan bir qatorda 

buxgalteriya, soliq, marketing, raqamli savdo, biznes-

rejalashtirish va huquqiy maslahat xizmatlarini taklif 

qilish zarur. 

5. Ayollar va yoshlar bandligini kengaytirish. 

Moslashuvchan ish shakllari, masofaviy xizmatlar, uy 

sharoitida bajariladigan qonuniy faoliyat turlari, 

bolalarni parvarishlash xizmatlari va kasbiy qayta 

tayyorlash dasturlarini rivojlantirish lozim. 

6. Qishloq va shahar mahallalari uchun 

differensial yondashuvni qo‘llash. Shahar hududlarida 

xizmatlar konsentratsiyasi va raqobatni, qishloqlarda esa 

transport, logistika, internet va bozorlar bilan bog‘lanish 

muammolarini hisobga olish zarur. 

7. Raqamli monitoring va hisobdorlikni 

kuchaytirish. Natijadorlik ko‘rsatkichlari orqali 

dasturlarni baholash, ma’lumotlarning ishonchliligini 

tekshirish va fuqarolarning fikr-mulohazalarini hisobga 

olish mexanizmlarini rivojlantirish kerak. 

